
Abstrak
Obrolan Cablaka minangka salah sawijine kolom ing kalawarti Jaya Baya kang nyuguhake sawijine wacan sing mirunggan mligine panyaruwe tumrap kahanan sosial sing lagi rame dirembug. Punjere panliten iki yaiku apa idheologi kang dirembakake sajrone wacan “Obrolan Cablaka” ing kalawarti minggon Jaya Baya. Kanggo nemokake idheologi kang dirembakake sajrone wacana kritis pragmatisme ing kolom “Obrolan Cablaka”, kanthi dhasar kasebut undere panliten yaiku, (1) apa konteks kedadeyan wacana kritis pragmatisme sajrone “Obrolan Cablaka”, (2) apa konteks sosial wacana kritis pragmatisme sajrone “Obrolan Cablaka”, (3) apa konteks historis wacana kritis pragmatisme sajrone “Obrolan Cablaka”, lan (4) wujud tarung panguwasan wacana kritis pragmatisme sajrone “Obrolan Cablaka”
Teori kang digunakake sajrone panliten iki yaiku teori analisis wacana kritis. Panliten iki klebu panliten linguistik kritis kang nggunakake metodhe intepretatif lan eksplanatoris. Sumber dhata yaiku wacan pragmatisme sajrone ”Obrolan Cablaka” ing kalawarti Jaya Baya. Pungkasane panliten iki bisa dingerteni idheologi kang dirembakake sajrone ”Obrolan Cablaka” yaiku idhealisme. Prinsip idhealisme bisa mujudake sawijine pribadi kang kuwat, nduweni prinsip, lan teguh sajrone nglakoni urip ing donya. Prinsip idhealisme nuntun marang pawongan/masyarakat supaya urip iku laras karo paugeran, bisa paugeran ukum, paugeran alam, apadene paugeran sosial. Mula prinsip idhealisme iki wigati banget cak-cakan lan trap-trapane sajrone sistem penguripan sabendinane.
Tembung wigati: Analisis wacana, wacana kritis, pragmatisme, lan idheologi.
PURWAKA

Bageyan purwaka iki diprinci dadi limang subbab, yaiku (1) landhesane panliten, (2) punjere panliten, (3) tujuwane panliten, (4) paedahe panliten, (5) watesane panliten, lan (6) panjlentrehe tetembungan. Luwih jangkepe ing ngisor iki.

Landhesane Panliten

 Obrolan Cablaka minangka salah sawijine kolom ing kalawarti Jaya Baya kang nyuguhake sawijine wacan sing mirunggan mligine panyaruwe tumrap kahanan sosial sing lagi rame dirembug. Redhaktur minangka panulise kolom Obrolan Cablaka milah lan milih pirembagan kang miturute narik kawigatene masyarakat. Seje karo kolom liyane (Ature Redaksi, Gong, lan sapanunggalane), Obrolan Cablaka nduweni paraga kang ajeg ngisi cecaturan sajrone wacan kasebut, yaiku Cablaka, Makne Kampret, Bagong,  lan Sadrana. Cecaturan antarane paraga siji lan sijine kerep ngrembug bab utawa samubarang kang lagi rame ing bebrayan. Saben paraga ing Obrolan Cablaka mesthi ngandhakake bab-bab kang wigati ngenani panguripan masyarakat kayata ekonomi, budaya, agama, lan sapanunggale. Mula saben kolom Obrolan Cablaka mesthi ngemu idheologi tartamtu tumrap kedadeyan sosial sing diwedhar dening penlise kayadene pamarentahan, masyarakat, pawongan, lembaga, lan sapanunggalane.

Anane idheologi kang sinirat sajrone wacan Obrolan Cablaka kasebut, mula mesthi wae yen kolom Obrolan Cablaka ngemot unsur kritik utawa panyaruwe tumrap kedadeyan lan kahanan sosial masyarakat. Kritikan lan panyaruwe kasebut bisa marang cara pikir, tumindak, lan sikap masyarakat. Lan uga kritikan utawa panyaruwe kasebut bisa katujokake marang pawongan tunggal, klompok, apadene lembaga. Mula bisa sinebut yen ta kolom Obrolan Cablaka iku kagolong wacana kritis, awit isen-isene ing wacan kasebut nuduhake kritikan lan panyaruwe bab panguripan masyarakat.

Wacana kritis minangka jlentrehan sing ana gandheng cenenge karo bidhang liya, ora mung munjer ing struktur basa sing ndhapuk wacana kasebut, mula narik kawigaten kanggo ditliti. Kolom Obrolan Cablaka ing kalawarti Jayabaya dipilih minangka sumber dhata amarga kolom rubrik kasebut isen-isene dienggo medhar gagasan sing isine panyaruwe awujud idheolgi pragmatis marang kahanan urip sosial bebrayan. Sajrone kolom kasebut saben minggu sing diandharake mesthi beda lan nyuguheke topik anyar. Saka kanyatan kasebut,  mula kolom Obrolan Cablaka  narik kawigaten kanggo ditliti lan dianggep pas menawa dijlentrehake nganggo wacana kritis. Upamane tuladha ing ngisor iki.

Sing dadi grundelane Mbokne Sadrana, yaiku: geneya saiki kok gampang temen wong nibakake putusan cerai utawa pisahan? Kamangka jaman ndhisik, nadyan ora diwiwiti pacaran luwih dhisik, nyatane bisa urip nganti kaken-kaken ninen-ninen. Mula jare sing jeneng ‘garwa’ iku sigaraning nyawa.” Kandhane Mbokne Cablaka.

Dheskripsi tuladha ing ndhuwur yaiku sawijine kedadeyan masyarakat yaiku pegatan. Kedadeyan kasebut diandharake dening panulis kanthi cara dheskripsi kritis awujud idheologi pragmatis. Pegatan dadi dalan kang miturut saperangan masyarakat dalan paling becik dijupuk sanadyan kepeksa. Mangka ana parisabasan yen ta “garwa” iku tegese sigaraning nyawa, cethane yen wong wis bebojoan iku bungah-susah dilakoni bebarengan nganti tumekane pati. Konteks kedadeyan yaiku nggugat cerai bojo menyang pengadilan agama.

Dhata ing panliten iki awujud idheologi pragmatis sing ana ing kolom Obrolan Cablaka ing kalawari Jaya Baya. Dhata kasebut dijlentrehake nggunanake teori linguistik kritis mligine analisis wacana kritis sing diandharake dening Eriyanto (2001). Menawa dironce dadi siji, panliten iki yaiku “Wacana Kritis Pragmatisme sajrone Kolom Obrolan Cablaka Ing Kalawarti Jaya Baya”.
Punjer lan Undere Panliten

Adhedhasar landhesane panliten ing ndhuwur, sing dadi punjere panliten iki yaiku idheologi sing dirembakakake sajrone wacana pragmatisme. Dene undere panliten iki ditetepake ing ngisor iki.
(1) Apa wae konteks kedadeyane wacana kritis pragmatisme sajrone kolom Obrolan Cablaka ing kalawarti Jaya Baya?

(2) Apa wae konteks sosiale wacana kritis pragmatisme sajrone kolom Obrolan Cablaka ing kalawarti Jaya Baya?

(3) Apa wae konteks historis wacana kritis pragmatisme sajrone kolom Obrolan Cablaka ing kalawarti Jaya Baya?

(4) Apa wae perang panguwasan kang dumadi ing wacana kritis pragmatisme sajrone kolom Obrolan Cablaka ing kalawarti Jaya Baya?
Tujuwane Panliten

Adhedhasar punjere panliten ing ndhuwur, tujuwan utama panliten iki yaiku kanggo ngandharake lan njlentrehake idheologi kang dirembakake sajrone wacana kritis pragmatisme. Dene adhedhasar undere panliten,  tujuwan mligi saka panliten iki yaiku kanggo ngandharake lan njlentrehake: jinise konteks kedadeyane, konteks sosial, konteks historis, lan tarung panguwasane wacana kritis pragmatisme ing kolom Obrolan Cablaka sajrone kalawarti Jaya Baya,
Paedahe Panliten

Asil panliten iki bisa ngrembakakake ilmu basa Jawa mligine ing bidhang wacana sing wis ana sadurunge. Ing bidhang wacana kanggo ngrembakakake teori wacana kritis. Asil panliten iki nduweni paedah praktis yaiku bisa dadi salah sijine materi kanggo nyinaoni wacana basa Jawa mligine topik wacana kritis pragmatisme sing arang diwulangake ing pawiyatan luhur.
Watesane Panliten

Watesane panliten iki ana telu, yaiku topik, dhata, lan sumber dhata: (1) panliten iki mung diandharake ngenani wacana kritis pragmatisme sajrone wacan kolom Obrolan Cablaka sajrone kalawarti Jaya Baya, (2) dhata panliten iki awujud kritik pragmatisme sajrone wacan kolom Obrolan Cablaka, lan (3) dhata sing wis nglumpuk dijlentrehake nggunakake teori analisis wacana kritis, mligine ngenai konteks kedadeyan, konteks sosial, konteks historis, lan tarung panguwasan.
Panjlentrehe Tetembungan

Tetembungan sing dianggo ing panliten iki ana papat, yaiku (1) wacana kritis, (2) idheologi, (3) pragmatisme, lan (4) konteks. Andharan jangkepe ing ngisor iki.

1) Wacana Kritis
Wacana kritis yaiku jlentrehan basa kanthi nggunakake paradhigma basa kritis. Wacana kritis diwawas minangka walikane wacana dheskriptif kang mawas wacana minangka fenomena teks basa. (Darma, 2014:99-100).

2) Idheologi

Sajrone kamus sosiologi, ideologi ditegesi: (1) perangkat kapitayan sing tinemtokake kanthi cara sosial; (2) sistem kapitayan sing ngayomi kepentingane golongan elit; lan (3) sistem kapitayan (Sukanto sajrone Darma, 2009:56
3) Pragmatisme
Kanthi cara umum, pragmatisme nduweni teges idhe (pamikiran, pamawas, teori) kang bisa dipraktekake kanthi trep lan migunani. Pragmatisme walikan saka idhealis yaiku konsep kang luwih nengenake asil kang diupayake utawa cara kang asipat cekak yaiku nindakake bab-bab kang asipat praktis lan nglirwakake samubarang kang ora ana paedahe (James sajrone Tafsir, 2013:190).

4) Konteks

Miturute Dijk (sajrone Darma, 2009:185-186), idheologi lan wacana ora bisa disinaoni kanthi cara jangkep sajrone sadhisiplin ilmu, kudu nggunakake jlentrehan sajrone sekabehe dhisiplin ilmu sosial lan humaniora.

4a)  Konteks Kedadeyan

Pawongan nulis utawa wicara ora mung kanggo awake dhewe nanging uga kanggo wong liya (sajrone Darma, 2014:135-136). Wacana awujud tumindak lan kedayeyan nyata. Kanthi dhasar mangkono nuduhake menawa wacana kasebut awujud interaksi. Wacana ora manggon ing papan sing katutup lan internal.

4b)  Konteks Sosial

Wacana tuwuh saka kasunyatan sosial bebrayan sing diwujudake lumantar basa, mula sajrone AWK bisa dijlentrehake konteks sosial sing kinandhut lan ndhapuk wacana idheologis kasebut.. 

4c)  Konteks Historis

Saka pamawas historis, wacana sajrone konteks sosial tartamtu, tegese wacana tuwuh sajrone konteks tartamtu lan ora bisa dingerteni tanpa nyertakake konteks sing ana ing kiwa-tengene. (deleng Darma, 2014:138).

5)  Tarung Panguwasan

Wacana kritis nenimbangake tarung kakuwasan sajrone jlentrehane. Ing kene, saben wacana kang awujud teks, cecaturan, lan liya-liyane, ora diwawas minangka samubarang kang alami lan netral nanging minangka wujud tetandhingan kakuwasan (Darma, 2014:140).
TATA CARANE PANLITEN
Panliten iki nggunakake jinis panliten linguistik kritis. Linguistik kritis kawiwitan diandharake dening Halliday, yaiku ngenani fungsi basa sajrone masyarakat. Tuwuhe perspektif kritis sajrone linguistik prayogane uga dingerteni minangka perbawa saka pragmatik kontemporer. Jacob Mey, 1988 (sajrone Darma, 2014:89) kanthi manteb ngandharake panyengkuyunge ing perspektif kritis pragmatik linguistik. Pamawase Kress lan Hodge (1979) medharake yen wacana ora bisa nduweni makna tanpa makna sosial uga tamtu ana sesambungan kang kuwat antarane linguistik lan struktur sosial. Sipate panliten iki yaiku linguistik kritis interpretatif lan eksplanatoris. Analisis kritis nyiratake ana sawijine metodhelogis sistematis lan sesambungan antarane teks lan kahanan sosial, historis, relasi kakuwasan, lan idheologi. Interpretasi nduweni titikan dinamis lan tinarbuka tumrap konteks lan informasi anyar (Wodak 1996, sajrone Ibrahim 2009:238).
Dhata panliten iki yaiku wacan kang ngemu kritik pragmatisme sajrone kolom “Obrolan Cablaka”. Dene sumber dhata ing panliten iki yaiku wacan sajrone kolom “Obrolan Cablaka” ing kalawarti Jaya Baya. Panliti kadhapuk minangka instrumen utama. Dene instrumen panyengkuyunge yaiku alat tulis (buku, polpen) kang digunakake dening panliti kanggo golek lan nyathet dhata, lan PC yaiku arupa laptop kang digunakake kangge ngetik sekabehane kang dibutuhake sajrone panliten.

Tatacarane nglumpukake dhata yaiku kanthi nglumpukake sumber dhata kang bakal ditliti, yaiku kolom “Obrolan Cablaka”  ing kalawarti Jaya Baya. Sarampunge panliti nglumpukake sumber dhata, panliti banjur maca kanthi premati saben sumber dhata. Panliti nggunakake metodhe maca. Metodhe maca dipilih jalaran objek kang ditliti arupa basa kang sipate teks. Metodhe kasebut diperang dadi loro yaiku (1) maca intensif lan (2) maca kritis (cara kasebut karo andharane Tarigan [sajrone Khoiruddin, 2014]), dene sabanjure nganggo teknik cathet lan klasifikasi.
Cara kanggo njlentrehake dhata ana loro dheskriptif lan reflektif, miturut Darma 2013:55. Cara dheskriptif luwih nengenake kedadeyan dene kang reflektif luwih nengenake pamikir, idhe, lan kawigatene panliti. Sabanjure proses dheskriptif lan reflektif sabanjur diadani proses reduksi dhata kanthicara nggawe sawijine ringkesan (abstraksi), sabanjure diadani proses panggolongan (kategorisasi) satuwan-satuwan, lan kang pungkasan proses penafsiran (negesi, merdeni, lan ngartekake).
JLENTREHAN DHATA LAN DHISKUSI ASILE PANLITEN 

Bageyan iki dibage dadi papat, yaiku (1) andharane dhata (2) jlentrehane dhata, (3) asile panliten, lan (4) dhiskusi asile panliten.
Andharan Dhata
Ing sub bab andharane dhata iki dijlentrehake ngenani dhata-dhata kang kalebu ing panliten iki. Laras karo teori kang wis kawedhar ing bab II, prinsip pragmatisme diperang dadi limang, yaiku efektivitas, efisiensi, prodhuktivitas, formalitas, lan praktis.
1.  Kritik Efektivitas sajrone Prinsip Pragmatisme
Efektivitas minangka salah sawijine sipat pragmatisme wis sumebar ing sekabehane tatanan sosial ing masyarakat. Efektivitas dipilih lan digunakake dening masyarakat/pawongan jalaran prinsip efektif iku luwih nggampangake masyarakat/pawongan anggone ngrampungake perkara/hambatan kang ana ing panguripan sosial. Bisa uga efektvitas didadekake cara kang luwih nggampangake masyarakat/pawongan kangge nindakake tugas lan kuwajiban ing satengahe panguripan sosial.

Prinsip efektivitas sajrone sipat pragmatisme ora sithik uga berlawanan karo norma/paugeran liya. Masyarakat/pawongan nggunakake prinsip efektif umume kanggo nindakake penguripan sosial  lan bisa uga kanggo ngrampungakake perkara kang ana ing sakupenge. Proses penguripan kasebut tarkadhang ora nggatekake unsur paugeran kang ana, bisa efektivtas kasebut ora laras karo prinsip humanisme, formalisme, utawa prinsip-prinsip sosial liya. Luwih jangkepe bakal diandharake ing ngisor iki

(1) Pakarti mbuwang sampah sembarangan, ing ngendi-endi panggonan pranyata isih akeh ditindakake sawetara oknum masyarakat. Iku mono sejatine nuduhake sawijining pakarti sing ora tanggung jawab. Conto nalika banjir bandhang ing Bandung, sampah-sampah mbludhag katon pating slengkrah nyumpeti dalan, ambune badheg, sing liwat padha nyumpeti irung. Lan iku ora ing Bandhung wae, ing ngendi-endi akeh kali-kali sing dadi pawuhan, kanggo mbuwang sampah.

Dhata (1) nggambarake sawijine wujud pakarti masyarakat yaiku mbuwang sampah menyang kali/bengawan. Mbuwang sampah menyang kali menawa pancen wis dadi adate warga masyarakat. Masyarakat kutha/pradesan sajake luwih seneng mbuwang sampah ing pinggir kali. Pancen umume masyarakat kang ajeg/kerep mbuwang sampah menyang kali iku masyarakat kang uripe ing pinggiran kalen. Saliyane iku ora jarang wong manggon ing adoh kali ning isih mbuwang sampahe menyang kali kanthicara dibungkus nganggo kresek/karung lan dijegurake ing kali. 

Akeh sebab kang njalari masyarakat seneng mbuwang sampah menyang kali. Bisa saka sarana/prasarana kanggo ngolah sampah kang isih kurang. Durung anane papan kang mligi kanggo mbuwang sampah njalari masyarakat milih kali kanggo papan mbuwang sampah. Coba yen saben ngarep omah iku disedyani tong sampah, lan mengkone diangkut dening petugas/tukang sampah banjur dikumpulake ing TPA (tempat pembuwangan akhir) kang ana ing saben desa. Bisa uga kerana faktor ekonomi yaiku mbayar tukang sampah kang dirasa eman lan abot. Luwih kepenake yen sampah mau dibuwang dhewe menyang kali.  Mangka anane tukang sampah iku bisa kanggo ngatasi kebiasaan masyarakat mbuwang sampahe dhewe menyang kali.

Pakarti mbuwang sampah menyang kali iki Mbuwang sampah menyang kali dipilih merga luwih efektif lan nggampangake para warga masyarakat kanggo ngrampungi masalah sampah. Mula ora jarang yen iline banyu kali iku kadhang kala nggawa sampah kang maneka warna jinise. Pancen masyarakat padha mbuwang sampahe ora dideleng sampah ngendi sing ramah lingkungan lan ngendi sing ora ramah lingkungan. Ya yen pancen sampahe iku mau klebu sampah ramah lingkungan, ora pati nggawa perbawa negative tumrap ekosistem, hla yen wis nganti sing dibuwang iku mau sampah ora ramah lingkungan bakale nggawa perbawa kang negatif ing ekosistem kali.

Dhata (1) iki klebu prinsip efektivitas kang bertentangan karo prinsip formalisme. Jalaran dikaya ngapa wae, arane mbuwang sampah menyang kali iku ora laras karo paugeran/norma/konvensi kang gumathok/berlaku sajrone masyarakat. Ora ana aturan kang ngidini wong/masyarakat mbuwang sampah menyang kali. Lan maneh pakarti mbuwang sampah menyang kali iku ora becik tumrap ekosistem lan kahanane kali. Saliyane bisa mateni kewan kang urip ing kali, bisa uga nalika mangsa rendheng ora jarang kali dha luber ngutahake banyune banjur ndadekake banjir gedhe. 

Dhata (1) ing ndhuwur minangka efektivitas kang berlawanan/bertentangan karo prinsip formalisme. Saliyane dhata (1) ing ndhuwur uga ana dhata kang berlawanan utawa bertentangan karo prinsip formalisme.
2. Kritik Efisiensi sajrone Prinsip Pragmatisme
Efisiensi minangka salah sawijine pamikiran/cara kang kerep banget dianggo dening wong/masyarakat/organisasi. Konsep efisiensi minangka konsep kang dhasar lan lair saka konsep ekonomi. Senadyan kaya mangkono, konsep ngenani efisiensi bisa ditegesi saka sekabehane sudut pandang (pamawas) lan latar belakang. Efisiensi ditrapake dening masyarakat/pawongan/organisasi jalaran prinsip efisien iku luwih yaiku kanthi upaya kang minimal bisa ngolehake asil optimal.

Prinsip efisiensi sajrone idheologi pragmatisme kadhang kala uga ana kang berlawanan/bertentangan karo norma/paugeran/prinsip liya. Cara iku dipilih jalaran masyarakat/pawongan nggunakake prinsip efisien umume amrih ora abot, amrih ora kangelan anggone nindakake pakaryan. Luwih jangkepe bakal dijlentrehake mawa dhata ing ngisor ngisor iki.

(2) Yen ndhisik iku jajanan bisa dibungkus godhong gedhang, godhong klapa (janur), lan maneka warna jajanan bungkuse isih saka alam, dadi masiya dibuwang sembarangan ing tegalan ora dadi persoalan, merga bakal bosok dhewe lan dadi rabuk. Lha bareng saiki, wis beda ora kaya biyen.  Saiki jajanan, bungkus-bungkusan apa wae digawe saka plastic, saka stirofom sing angel bosoke. Iku wangsulane Mbokne Sadrana.

Adol panganan/jajanan kanthicara dibungkus wis kerep banget kita weruhi, bisa ing pasar, toko, utawa swalayan. Bisa dideleng nalika jajanan/panganan kang disuguhake ing pasar adate dibungkus nganggo  bungkusan kang maneka maneka warna, ana sing mawa plastik, godhong, steroform, lan sapanunggalane. Kayadene yen arep mangan lonthong-sate, tarkadhang lonthong bisa dibungkus mawa godhong gedhang bisa uga dibungkus mawa plastik. Semono uga wong adol daging wedhus, biyen isih nganggo godhong jati kanggo mbungkus potongan daging nalika ana sing tuku, ning saiki arang banget paling akeh ya langsung dibungkus nganggo tas kresek.

Jajanan pasar isih dadi panganan kang diremeni dening masyarakat. Saengga ora nggumun yen nganti saiki isih bertahan kaanane senadyan tansaya akeh panganan saka manca negara mlebu neng Indonesia. Jajanan pasar umume dianggo nalika dhong slametan bayi/bancakan wong seda, lan sapanunggalane. Mula isih akeh ditemoni wong kang adol maneka warna jajanan pasar. Yen dijingglengi pasar ing dhaerah kutha menawa jajanan kang wujude bungkusan akeh-akeh wis dibungkus karo plastik utawa bahan wetonan pabrik wis dudu godhong maneh.

Dodol wis dadi sawijine jinise pangupajiwa utama tumrape masyarakat. Akeh banget jinise dodolan kang ditindakake. Salah sawijine dodol panganan/jajanan kang wujude bungkusan. Yen masyarakat pradesan wong dodol panganan/jajanan bungkusan, isih akeh kang dibungkus mawa gegodhongan, kayadene godhong gedhang, janur, jati lan sapanunggalane. Masyarakat pradesan akeh kang isih bertahan nggunakake gegodhongan kang mbungkus panganan/jajan. Panyebabe ora liya yaiku yen ing pradesan isih gampang golekane gegodhongan kasebut. Beda yen sing dodol iku masyarakat kutha, jalaran golek gegodhongan sing kena kanggo mbungkus panganan/jajanan angel banget. Mula njalari saperangan gedhe wong adol panganan/jajanan iku dibungkus mawa bahan olahan pabrik kayadene plastik, steroform, lan sapanunggalane.

Bungkus jajan/panganan arupa godhong kaya kang dituladhani dening para leluhur, nduweni maneka warna guna. Tuladhane nggawe lonthong mawa godhong gedhang karo plastik beda banget asile. Lonthong kang dimasak mawa godhong gedhang nduweni ganda (aroma) khas, tur rasane uga beda ana sedhep-sedhepe nalika dipamah. Beda yen lonthong iku mau dimasak mawa plastik. Lonthong kang dimasak mawa plastik ora nduwe ganda (aroma) khas, uga rasane sepa ora ana sedhep-sedhepe, saliyane iku kang wigati nalika masak lonthong mawa plastik uga mbebayani tumrap kesehatan raga. Jalaran nalika plastik kena hawa panas nuwuhake zat kang upama ngresep neng jro lonthong njur dipangan bisa nuwuhake lelara. Saliyane iku bungkus plastik utawa bungkus pabrikan yen wis ora kanggo (dibuwang) yen mbuwange tanpa cara kang trep bisa njalari pencemaran lingkungan. Beda maneh yen bungkuse godhong, godhong klebu bahan organik ateges ora nggawa perbawa negatif tumrap lingkungan.

Nggunakake bungkus weton pabrik kayadene plastik, steroform lan liya-liyane pancen bisa diarani efisiensi sajrone mrodhuksi panganan/jajanan. Pancen yen dibandhingake antarane rega godhong gedhang karo bungkus plastik isih murah bungkus plastik. Nanging cara iki bertentangan/berlawanan karo prinsip kesehatan, ateges penggunaan bahan plastik kanggo mbungkus panganan iku ora becik kanggone panganan. Upama panganan iku dikonsumsi dening sing tuku bisa uga njalari tuwuhe lelara sajrone awake. Tur maneh, bungkus weton pabrik yen wis ora kanggo/ora guna, bisa nuwuhake pencemaran lingkungan yen ora bisa dirampungi kanthi becik. Dipendhema neng jro lemah plastik iku bisane musnah puluhan malah ana sing atusan taun ngkas, apa maneh yen penggunaan plastik iku jumlah maewu-ewu sabendinane apa ora bisa njalari tingkat kesuburan lemah.
3. Kritik Prodhuktivitas sajrone Prinsip Pragmatisme

Prodhuktivitas minangka salah sawijine pamikiran/cara kang kerep banget dianggo dening wong, masyarakat, lan organisasi. Konsep prodhuktivitas minangka konsep kang adhedhasar lan lair saka konsep ekonomi. Senadyan kaya mangkono, konsep prodhuktivitas bisa kanggo dhasar pamikiran sekabehane bidhang panguripan manungsa. Prinsip prodhuktivitas bisa ditrapake dening sapa wae (masyarakat, pawongan, organisasi), jalaran prinsip prodhuktivitas iku nengenake bab kemampuan ngasilake samubarang kanthi jumlah tartamtu.

Prinsip prodhuktivitas becik kanggone prinsip kuantitas, yaiku upaya kanggo ningkatake gunggung (jumlah) sawijine prodhuk/barang kang diprodhuksi. Prinsip prodhuktivitas bisa digolongake wujud pamikiran pragmatisme, gumantung karo dhasar anggone nindakake proses lan tujuwan kasebut. Prinsip prodhuktivitas sajrone idheologi pragmatisme kadhang ana berlawanan/bertentangan karo norma/paugeran/prinsip liya. Luwih jangkepe bakal dijlentrehake mawa dhata ing ngisor ngisor iki.

(3) Sawise nyemak tayangan TV kang nggambarake Rusunawa (rumah susun sewa) ing Marunda, Clincing Jakarta, Sadrana lenger-lenger, mbatin: olehe mbangun dhisik apa iya tanpa petung? Lha kok saprene diumbar kowar, lawang cendhela dalah sakusene, stop kontak listrik, meteran banyu leding, morak-marik dicukuli, sarta ana sirap-sirap barang kang dithetheli maling aguna. Apa sebabe? Kesane kok dana miliaran rupiah kaya diumbar mubadir?

Manut grayangane Pakne Kampret, yen ana pangira olehe mbangun tanpa petung, genah ora!

Andharan dhata (11) ing ndhuwur nggmabarake sawijine wujud asil pambangunan pamarentah yaiku rusun (rumah susun) lan rusunawa (rumah susun sewa). Rusun dibangun dening pamarentah kanthi konsep pemukiman (tempat tinggal) terpadhu kanggo masyarakat cilik tingkat ekonomi cukup lan miskin. Mula masyarakat Jakarta kang nyandhang golongan masyarakat miskin ora nganti manggon utawa urip ing pinggiran kali, longan jembatan apadene dalan tol. Kanthi konsep iku mau dibangun rusun lan rusunawa kanggo masyarakat miskin dening pamarentah.

Sarana prasana umum mutlak diperlokake dening sekabehane masyarakat. Sarana prasarana iku mau klebu babagan papan panggonan kanggo urip. Papan panggonan kanggo urip klebu sarana prasana pokok kang kudu digatekake dening pamarentah. Mligi wong kang tingkat ekonomine isih cukup nganti miskin tur dheweke klebu wong neka (pendatang) umume nggawe papan panggonan ing sapinggiri kali, pinggir rel sepur, lan ing longan jembatan/tol. Mula perlu anane pamarentah mbangun rusun lan rusunawa minangka papan panggonan urip kang luwih layak.

Rusun lan rusunawa ing lingkungan kutha gedhe umume dipanggoni dening masyarakat golongan cukup nganti miskin. Kanthi biaya sewa persasine maneka warna gumantung jinis rusun lan rusunawane, mula kulawarga bisa milih rusun/rusanawa tipe pira kang terjangkau karo kahanan ekonomine kulawarga kasebut. Mula saiki pusat apadene provinsi lagi nedheng-nedheng mbangun rusun lan rusunawa, pamrihe supaya masyarakat kang papan panggonan wis ora layak bisa dipindhahake (relokasi) menyang rusun/rusunawa. Ing perangan liya, akeh banget para pengembang perumahan kang mbangun sawijine komplek perumahan ing kutha gedhe kang mesthine ditujokake kanggo masyarakat sugih (mampu).

Rencana kasebut kadhang kala ora laras karo trap-trapane, akeh banget rusun/rusunawa duweke pamarentah kang isih momplong. Tegese, akeh warga kang durung nduweni pepenginan kanggo pindhah menyang rusun/rusunawa. Tur maneh pamarentah anggone mbangun rusun/rusunawa mung saderma mbangun ora diterusake karo langkah-langkah sabanjure. Mangka pembangunan rusun lan rusunawa kasebut uga dijangkepi karo prasarana kang nyengkuyung, kayata listrik, lampu, kursi, dhipan sakasure lan liyane, yen suwene-suwe rusun lan rusunawa ora dikanggokake prasarana kasebut bisa rusak kahanane nemene maneh bisa ilang dicolong dening wong sing ora tangggung jawab.

Mbangun sarana lan prasarana umum pancen dadi kuwajiban tumrap pamarentah. Pamarentah kudu bisa mbangun sarana lan prasarana kang dibutuhake masyarakat umum. Klebu mbangun rusun lan rusunawa kang dadi kabutuhan pokok masyarakat cilik (miskin). Ning kaanane rusun lan rusunawa iku mau durung dibarengi karo tindakan kang realistis, yaiku kanthi cara nggawe kebijakan supaya masyarakat kang nduwe omah ing sapinggire kali utawa rel direlokasi menyang rusun lan rusunawa. Pamarentah kaya-kaya mung saderma mbangun tanpa ana tindakan kang sabanjure. Malah kang cilaka maneh yen pembangunan rusun lan rusunawa iku mau didhasari kareben dhuwite negara (anggaran) metu banjur dinikmati karo saperangan pegawe. Mula akeh banget kahanan rusun lan rusunawa kang isih komplang, nganggur, ora ana penghunine.

Pambangunan rusun lan rusunawa minangka program pamarentah kanggo ngentasi perkara pemukiman sosial ing sapinggire kali utawa rel sepur. Nanging yen mbangun rusun lan rusunawa tanpa dhasar lan tujuwan kang becik bisa nyebabake mangkrak utawa nganggure rusun lan rusunawa. Bab iki bertentangan/berlawanan karo prinsip formalisme, ateges ora bisane pamarentah anggone manfaatake sarana lan prasarana kang samesthine. Malah kang nduweni pikiran anane program rusun lan rusunawa pamrihe supaya anggaran mudhun banjur dinikmati karo saperangan pegawa sing ora tanggung jawab.
4. Kritik Formalitas sajrone Prinsip Pragmatisme
Formalitas minangka salah sawijine pamikiran/cara kang kerep banget dianggo dening wong, masyarakat, lan organisasi. Tanpa dirasa akeh wong kang kegawa sajrone budaya formalitas sajrone bertindak (makarya). Kanthi sadhar uga sejatine budaya formalitas iku ora becik (negatif). Mangka yen dipikir kanthi wening, budaya formalitas iki bisa ngurangi keseriusan sajrone bertindak. Mula laire budaya formalitas saka kekarepan saka saben indhividu kanggo nyipatakake kahanan kang positif tumrap dirine pribadi. Kerana gedhene kekarepan iki, saengga asring wong nggunakake sekabehane cara supaya bisa dadi apik (kasil tujuwane). Tuladhane, supaya lulus ujian siswa nyonto garapane kancane, iki njalari laporan asil ujiane ora cocog karo kanyatane, nanging supaya ngasilake asil ujian kang apik. Supaya luwih cetha bakal dijlentrehake mawa dhata ing ngisor iki.

(4) Aja dupeh ana dhuwit kas, banjur nggawe acara kumpulan. Mung, ya iku, kesane tumindake acara mau mung rog-rog asem. Dina-dina bacute bar. Kang dikuwatirake Pakne Kampret gegayutan karo Kongres Basa Jawa mengko gek-gek iya kaya ngono. Bar kongres, putusane iya diumbar melu…bar! Ga kana ambu lan bacute. Rak kecut!

Dhata (15) ing ndhuwur nggambarake sawijine kegiyatan kumpulan, kang saben dileksanani bacute ora ana asile kang nyata. Dhata (15) bisa digolongake karo fenomena formalitas. Yaiku ngadani acara kanthi tujuwan kang becik nanging ora ana asil kang nyata sabanjure diadani acara kasebut. Bisa sinebut kagiyatan kaya dhata (15) ing ndhuwur saderma formalitas, jalaran kagiyatan kumpulan lumrah diadani dening sawijine organisasi, bisa setaun pisan, bisa sewulan pisan, lan sapanunggale. 

Adicara kumpulan (rapat) dadi sawijine acara rutin kang digelar dening sawijine organisasi. Kumpulan diadani umume kanggo ngrembug sawijine perkara utawa samubarang kang wigati kanggo dibahas lan diputusake bebarengan. Kumpulan (rapat) yaiku forum resmi kang diadani kanggo ngrembug sawijine perkara/bab kang gegayutan karo pelaksanaan sawijine organisasi. Kerana sipate formal, mula kumpulan (rapat) dadi siji-sijine forum kanggo ngrembug lan ngrampungake sawijine masalah utawa program kang merlokake sekabehane pehak (anggota), kanthi saben pehak (anggota) bebas kanggo menehi saran, kritik lan pamawas kanthicara tinarbuka.

Kanyatane, akeh banget sawijine kumpulan (rapat) ora bisa dadi wadhah kanggo ngrembug lan nemu solusi, nanging luwih kerep dadi papan ngudarasa lan malah-malah nuwuhake perkara anyar. Ngudarasa saka para pamimpin kumpulan utawa saka anggota (peserta) kumpulan bisa gawe swasana kumpulan ora fokus, boros wektu malah bisa nuwuhake perkara (konflik) anyar. Perkara anyar bisa tuwuh nalika antar anggota lan pelaksana iku ora bisa nyiapake kumpulan kanthi mateng saengga ora mustahil materi kang diwedharake durung nduweni landhesan kang kuwat.

Lumrahe sawijine kumpulan kang diadani kanggo ngrembug sawijine masalah/materi kang wigati. Bab iki kanggo luwih nggampangake amrih pirembugan bisa ngrampungake sawijine perkara. Uga asile kumpulan iki mau bisa ditrapake sabanjure kumpulan iku mau dipungkasi. Kanthi pangajab tujuwan/materi kang dirembug ing kumpulan mau bisa ndayani, merbawani, lan ngasilake asil kang becik. Ora becik, yen proses kang lumaku ora bisa dibarengi trap-trapan kang nyata. Dupeh acarane rampung, tujuwan lan asil kumpulan iku mau ora ana tindakane babar pisan.

Sejatine anane kumpulan iku kanggo ngrembug sawijine perkara utawa samubarang kang wigati kanggo dibahas lan diputusake bebarengan. Uga anane kumpulan iku bisa ngilangi rasa kuciwa kang ana sajrone diri anggota, bisa nyiptakake swasana kang tenang, bisa dirasakake dening saben anggota, bisa mbangkitake semangat kreativitas, lan nduweni program kanggo ditindakake ing wektu sangarepe. Sawijine kumpulan kudu bisa dadi wadhah komunikasi kang efektif, lan bisa ditindaklanjuti sajrone sawijine tindakan kang nyata.

Akeh wong/kumpulan nduweni pepenginan lan mikir rancangan-rancangan gedhe, nanging tanpa nindakake sawijine tindakan kang nyata. Fenomena kaya dhata (15) bertentangan/berlawanan karo prinsip positivisme, yaiku sawijine kumpulan kang ngasilake sawijine putusan kanggo ditindakake ing mengkone. Beda yen kanyatane ora kaya mangkono, kumpulan mung dianggo wadhah kanggo sapetemon, nindakake rerangkene adicara kanthi formalitas, tanpa ndeleng esensi anane kumpulan kasebut diadani.

5. Kritik Pamikiran Instan sajrone Prinsip Pragmatisme

Pamikiran instan yaiku pamikiran kang didhasari karo asil/tujuwan akhir, bisa dirasakake pigunane kanthicara langsung. Tuwuhe pamikiran instan iki njalari manungsa luwih nengenake asil pungkasan, ora ndeleng kepriye proses lumakune anggone ngolehake asil kasebut. Mangka ngupaya sajrone proses iku luwih wigati tinimbang nengenake bab asil pungkasan. Mula Supaya luwih gampange bakal dijlentrehake mawa dhata ing ngisor iki. 

(5) Ing wektu iki yen manut apa sing dirasakake Cablaka ombyake jaman karasa sarwa kesusu, grusa-grusu, kaya-kaya iki jaman sing sarwa “sak dheg sak nyet”, tegese wong-wong saiki njaluke apa-apa sarwa kudu enggal, kaleksanan, enggal diwujudi, enggal antuk bathi gedhe, enggal sugih lan enggal-enggal liyane..sing tegese cara saiki kabeh sarwa “instan”, kaya pesen masakan “cepet saji”, lan ndadekake ati lan pikir iki keponthal-ponthal ora sabaran.

Jarene Bagong, saiki akeh kedadeyan mbaka kedadeyan nyata, ing masyarakat sing nuduhake wong sing gampang kebrongot, gampang nesu-nesu mung perkara sepele. Jaman sing sarwa njaluk cepet, adate kebat kliwat, terus nalika dalanan macet pikiran stress… ndayani gampang kebrongot, gampang nesu.

Dhata (23) ing ndhuwur nggambarake jaman kang sarwa njaluk cepet/instan. Urip ing jaman modern pancen sekabehane diwatesi karo wektu. Wiwit nduwe kekarepan, nyambut gawe, ana perkara njaluke sarwa cepet. Mangka sekabehane iku mbutuhake proses kang kudu dilakoni saben wektune.
Jaman saiki klebu jaman kang instan. Apa wae kang dilakoni dening manungsa diwatesi karo wektu, mula manungsa anggone ngupaya kudu sarwa cepet. Tuladhane transportasi, yen jaman biyen sepedha onthel dadi sarana transportasi kang efektif tur luwih cepet, saiki jamane wis geseh menyang transportasi modern tegese mawa mesim kabeh. Iki dilandhesi karo kabutuhane manungsa kang sarwa akeh ditambah wektune kang winates mula kendharaan modern dibutuhake banget kanggo tetindakan. Durung maneh tehnologi liya kayadene tilpun/medhia sosial kang tansaya canggih, wong yen kepengin nindakake cecaturan karo wong sing adoh bisa luwih gampang tur luwih efektif.

Majune jaman dibarengi majune tehnoloi kadhang kala merbawani mental manungsa. Sithik akeh mental manungsa bakal diperbawani kerana kemajuan teknologi iki. Wong-wong pengini tansah cepet tur instan. Sugih kanthi instan, sukses kanthi instan, apa wae kang dikarepake manungsa kanthicara cepet lan instan. Mula sebab iku akeh manungsa kang nglalekake sawijine bab kang wigati yaiku proses. “Milih mentingake proses apa asil?” iku pitakon kang perlu diwangsuli dening saben pribadi. Pitakon prasaja nanging nduweni werdi kang jeru. Arep ngregani proses utawa nengenake asil pungkasan.

Nengenake proses dadi bab kang wigati tumrap diri pribadi manungsa. kanthi ngregani proses, manungsa bakal tumemen sajrone ngupaya sawijine tujuwan (asil). Dene nengenake asil ndayani manungsa nduweni pamikiran nindakake sekabehane cara supaya tujuwan iku kagayuh, bisa kanthicara kang becik apadene ala. Omah ora bisa dadi tanpa disusun bata siji mbaka siji, sawijine tulisan ora bisa kawujud tanpa anane tembung-tembung kang ngisi, sawijine lukisan ora bisa dadi elok tanpa anane coretan-coretan kuwas. Proses yaiku sawijine bab kang kudu ditengenake lan diregani. Proses minangka dalan kang gelem ora gelem mesthi dilakoni dening manungsa.
Proses bisa klebu ukum alam kang ora bisa diselaki. Ukum alam pancen diciptakake kanggo direnungake, yaiku sekabehane kedadeyan (asil) mesthi ana proses ing mburine. Ora ana kedadeyan kanthi sim sala bim/sak dheg sak nyet ana, sekabehane butuh proses. Wong budhal nyambut gawe numpak motor/mobil, wayah ing dalan ya ana prosese, kapan wayah ngegas kapan wayah ngerem, kapan wayah maju kapan wayah mundur, sabar nalika dalanan reja utawa macet. Ora ana sembarang-mbarang kang tanpa proses, panulis misuwur kayadene Andrea Hirata, sadurunge misuwur lumantar karya novele “Laskar Pelangi” Andrea Hirata mataun-taun nggladhen kaprigelan anggone nulis, wiwit nulis crita cekak, opini, lan sapanunggale. Mula proses iku sawijine bab kang kudu digatekake dening saben manungsa.

Pamikiran praktis, nengenake asil tanpa nggatekake proses kang dilakoni bertentangan/berlawanan karo prinsip idealisme. Dadi sawijine pribadi kang berkualitas wajib kanggone saben manungsa. Lumantar proses iku bisa ndadekake pribadi manungsa kang berkualitas. Sebab saben wong mesthi nduwe potensi diri, tarkadhang pontensi kasebut tuwuh nalika kahanan kang sarwa kepepet tanpa disadhari ana kekuwatan (potensi) sajrone diri pribadi manungsa. Dadi pribadi kang berkualitas dudu ateges kudu dadi wong kang sampurna nanging kabeh iku kudu bisa agawe manungsa nduweni prinsip maju, ora mung nengenake asil pungkasan.

Jlentrehan Dhata
Ing sub bab jlentrehan dhata bakal dijlentrehake ngenani (1) konteks tindakan wacana pragmatisme, (2) konteks sosial wacana pragmatisme, (3) konteks historis, (4) tarung kekuwasaan, lan (5) idheologi kang dirembakake. Jlentrehan dhata kasebut dijlentrehake ing ngisor iki.

1. Konteks Kedadeyan Wacana Kritis Pragmatisme
Konteks tindakan wacana pragmatisme bisa arupa nindakake pakaryan/pilihan kang luwih nengenake prinsip gampang tur cepet ditindakake. Kayata andharan dhata (1) pakarti kang ditindakake yaiku mbuwang sampah menyang kali jalaran luwih efektif nalika ngresiki sampah ing omahe. Dhata (1) iku klebu konteks tindakan kang arupa nindakake pakaryan. Konteks tindakan wacana pragmatisme bisa uga arupa pamikiran kang wis lumaku, tegese durung ana tindakan nyatane nanging isih rancangan-rancangan (perencanaan) kanggo nindakake sawijine pakaryan. Dhata (18) yaiku rancangan saka salah sawijine perusahaan arep nerusake upaya pengeboran lenga lan gas alam ing Sidoarjo. Dhata kasebut isih arupa pamikiran rancangan kang durung ana tindakan nyatane ing lapangan.

Masyarakat kang ngenut prinsip pragmatisme umume nduweni pamikiran kang cekak tur ora gelem susah sajrone nindakake utawa mikirake samubarang. Kanthi nggunakake prinsip pragmatisme pawongan/masyarakat/lembaga bisa ngrampungake pakaryane kanthi efektif lan efisien. Efektif bisa kaukur saka wektu sajrone nindakake pakaryan kasebut, efektif bisa kaukur saka tenaga lan materi kang ditokake kanggo nindakake pakaryan kasebut.
Tumindak pawongan/masyarakat/ lembaga kang nengenake prinsip pragmatisme umume luwih didhasari merga perbawa saka pangrembakan jaman. Jaman kang saya modern merbawani para masyarakat diajak cepet anggone nindakake samubarang/pakaryan. Mula akeh banget kedadeyan kang bisa ditemokake sajrone penguripan masyarakat kang berpola pragmatisme.

2. Konteks Sosial Wacana Kritis Pragmatisme

Prinsip pragmatisme wis dadi adate pawongan/klompok/lembaga kang ana ing masyarakat. Kabeh golongan masyarakat akeh kang nggunakake prinsip pragmatisme sajrone nindakake pakaryane. Budaya kawujud saka adat kang dilakoni dening masyarakat/pawongan kanthicara ajeg. Mula bab iku kanthi adat kang sarwa praktis lan instan, cepet tur gampang sajrone nindakake lan menuhi sekabehane kabutuhan. Mula sebab iku kebiasaan kasebut ndayani pawongan/masyarakat dadi budaya pragmatis utawa instan. Budaya sarwa praktis lan instan ing Indonesia mligine, saiki wis dadi kabudayan nasional, ora mung berlaku ing sawijine wilayah utawa dhaerah tartamtu, nanging ing sekabehane golongan masyarakat.

Masyarakat luwih umume luwih milih ngasilake samubarang kanthicara praktis lan instan, tegese ora gelem ngrepotake wong liya nalika mbutuhake samubarang. Wiwit saka bab panganan, pelayanan, ngupaya samubarang, pemenuhan kabutuhan, nganti ing sekabehe aspek panguripan wis didhasari saka prinsip pragmatisme. Perbawa lan akibat kang dituwuhake anane prinsip pragmatisme gedhe banget tumrap sekabehe aspek panguripan. Prinsip pragmatisme ndayani para indhustri dituntut supaya luwih maju lan ngrembaka, saya praktis, instan, lan ora ngangelake masyarakat nalika memenuhi kabutuhane. 

Ana perbawa positif lan negatif kang dituwuhake, prinsip pragmatisme nduweni kaluwihan saka segi efektifitas, efisien, lan prodhuktivitas, aspek kasebut sing digoleki masyarakat luwih seneng  kanthi nggunakake/nrapake samubarang kang instan tinimbang susah-susah luwih dhisik. Nanging bab iku nduweni perbawa ala, prinsip pragmatisme ing Indonesia ndayani masyarakat dadi males, ora gelem ngupaya, nglirwakake adat utawa budaya becik, ora gelem ngerteni wigatine proses tinimbang asil pungkasan, lan asil kang digayuh ora maksimal uga, nalika pawongan/masyarakat nggunakake prinsip pragmatisme.

Kanggo tuladha kang cetha, anane teknologi modern kang saya ngrembaka lan maju kayadene tilpun, mobil, motor, laptop, internet, lan sapanunggale, minangka kabutuhan kang praktis, kanthi pangajab supaya gampange mengakses sekabehe samubarang. Nanging anane teknologi kasebut bisa ngurangi rasa keraketan sajrone penguripan sosial. Wiwit manungsa luwih seneng nindakake samubarang kang asipat indhividhual, ngadohi nilai kebersamaan sajrone masyarakat umum.
3. Konteks Historis Wacana Kritis Pragmatisme

Historis wacana kritis pragmatisme tuwuh jalaran anane pamikiran kang luwih nengenake nilai praktis saka sawijine objek utawa keputusan kang dijupuk. Bisa sinebutyen wong/masyarakat kang nggunakake prinsip pragmatisme iku luwih nengenake untung/asil kang diolehi. Saliyane iku, sajrone ngupadi sawijine kebenaran kang ana ing diri pribadine utawa luwih nengenake subjektivitas tinimbang objektivitas.

Sajrone bidhang ekonomi, pamikiran pragmatis luwih ngupadi keuntungan kang saakeh-akehe kanggo diri pribadine kanthicara maneka warna kang dianggepe bener. Sajrone bidhang politik, politisi kang nrapake prinsip pragmatisme mung nengenake kukuwasaan kang wis digayuh lan nggunakeke cara apa wae nalika ngrebut lan njaga kekuwasaane iku. Ing bidhang pendhidhikan, guru kang nggunakek pragmatis mung mikirake kepriye carane mulangake siswane laras karo kurikulum kang ana tanpa mikirake apa siswane bisa nampa materi pelajaran kang diwenehake, kang wigati guru kasebut bisa antuk upah (gaji). Malah ing jagade kampus kang minangka lembaga akadhemisi wae akeh kang nggunakake prinsip pragmatisme. Mahasiswa minangka calon pamimpin bangsa akeh banget kang nggunakake prinsip pragmatisme. Ora peduli karo kahanan sakupenge lan mung nduweni pamikiran bisa lulus kanthi cepet lan oleh IP (indeks prestasi) kang dhuwur tanpa mawas kontribusi utawa sumbangsih apa kang diwenehake kanggo lingkungan sakupenge.

Kabeh fenomena kang kaandharake ing ndhuwur iku disebabake anane pangrembakan jaman, kang nuntut marang sekabehe pawongan/masyarakat/lembaga kudu nindakake samubarang/pakaryan kanthi cepet tur gampang. Anane sebab kasebut ndayani para masyarakat luwih milih nggunakake prinsip pragmatisme sajrone nindakake pakaryan/samubarang ing penguripane. Saliyane iku uga, prinsip pragmatisme tuwuh merga majune/ngrembakane teknologi lan elmu pengetahuan, kang ndayani pawongan/masyarakat luwih asipat praktis, ora gelem susah anggone nindakake samubarang/pakaryan.
4. Tarung Panguwasan Wacana Kritis Pragmatisme

Pragmatisme bisa ngasorake nilai kualitas masyarakat/pawongan. Bisa ditegesi masyarakat/pawongan saiki luwih didominasi karo prinsip pragmatisme. Pragmatisme minangka samubarang kang asipat praktis lan migunani tumrap umum, sipate nengenake prinsip kepraktisan lan manfaat. Adhedhasar iku, bisa dimaknai yen prinsip pragmatisme ndadekake kepraktisan minangka standar sajrone nemtokake samubarang. Lan kepraktisan kasebut minangka perangan saka kompromi anane realitas. Realitas didadekake minangka subjek (standar) sajrone mbiji samubarang. 

Sikap pragmatisme bakal dadi prinsip kang ala nalika digathukake karo prinsip materialis. Nalika pemuasan materi dadi tujuwan akhir sajrone panguripan, mula standar penilaian realitas lan wates kompromi yaiku materi utawa manfaat kang dipikolehi. Dudu ditengenake ing nilai kebenaran kang samesthine ana ing realitas kasebut. Bisa ditegesi nilai kebenaran kasebut dadi bab kang ora digatekake. Malah kang paling nemen, yaiku nalika nilai keberanaran wis ora diakoni maneh dening mayoritas.

Adhedhasar andharan kasebut, cetha yen prinsip pragmatisme yaiku sikap kang mbebayani lan dadi racun tumrap pawongan/masyarakat. Uga bisa diwawas yen mlebu prinsip pragmatisme ing pawongan/masyarakat bisa ngasilake asil kang kurang becik. Pamikirane pawongan/masyarakat dadi luwih praktis, instan sajrone nindakake samubarang ing panguripan.

5. Idheologi kang Dirembakake sajrone Wacana Kritis Pragmatisme

Ideologi minangka babagan kang ora mawujud nanging bisa dirasakake kanthi nyawang saka sakehing tumindak kang dilakoni. Idheologi bisa ditemokake yen patang karakteristik liyane yaiku tumindak, konteks, historis, kekuwasan wis dijlentrehake kanthi urut lan bener.

Saka andharan lan jlentrehan patang karakteristik analisis wacana kritis kang wis ditulis sadurunge, bisa didudut yen wacan sajrone “Obrolan Cablaka” kang ditulis dening redhaktur nganut idheologi idhealisme. Idhealisme yaiku nilai-nilai perjuwangan kanggo nyempurnakake diri pribadi manungsa. Idhealisme tuwuh minangka protes tumrap pamikiran pragmatisme. Idhealisme bisa minangka dhoktrin kang nandhesake yen hakikate dnonya mung bisa dingerteni sajrone rasa jiwa (mind) lan roh (spirit). Istilah iki dijupuk saka tembung “idea”, yaiku samubarang kang tuwuh sajrone jiwa. Idhealisme bisa ngemu surasa yen pawongan/masyarakat nrima ukuran moral kang luhur, estetika, lan agama kanggo dirasakake lan diresepi.

Bisa dingerteni yen redhaktur minangka panulise “Obrolan Cablaka” aweh ajakan kanthi sinirat sajrone teks, supaya ngilangake sipat pragmatisme nalika nindakake samubarang kang gegayutan karo prinsip panguripan ing alam donya. Jalaran pragmatisme minangka pamikiran praktis, mung aweh guna kang asipat cekak, tegese pragmatisme luwih ndhasari marang tujuwan akhir tanpa ndeleng proses kang kudu dilakoni dening pawongan/masyarakat.

Prinsip idhealisme bisa mujudake sawijine pribadi kang kuwat, nduweni prinsip, lan teguh sajrone nglakoni urip ing donya. Prinsip idhealisme nuntun marang pawongan/masyarakat supaya urip iku laras karo paugeran, bisa paugeran ukum, paugeran alam, apadene paugeran sosial. Mula prinsip idhealisme iki wigati banget cak-cakan lan trap-trapane sajrone sistem penguripan sabendinane.
3. Asiling Panliten

Efektivitas minangka konsep turunane pragmatisme bisa dumadi ing maneka warna konteks sosial. Manut dhata kang wis kajlentrehake, prinsip pragmatisme dumadi ing sekabehane golongan masyarakat. Kang kapisan dhata (1) konteks sosiale yaiku pakarti mbuwang sampah menyang kali, kang wis dadi pakulinane masyarakat kang urip ing sacedhake kali. Pakulinan mbuwang sampah iki njalari iline banyu kali ora lancar tur ngregeti banyu kali. Dhata (2) konteks sosiale yaiku fenomena matine pelajar SMK jalaran ngombe omben-ombenan. Maneka warna sebab kang njalari pelajar jaman saiki wani ngombe omben-ombenan antarane: stress pelajaran ing sekolah, ana masalah karo pacar, adoh saka tuntunan agama, lan sapanunggale. Konteks sosial ing dhata (3) yaiku pelajar SMP budhal menyang sekolah numpak motor goncengan telu sakancane, mangka durung karuwan arane bocah SMP wis nduwe SIM kang wajib diduweni dening saben wong nalika numpak motor. Dhata (4) konteks sosiale yaiku calon pamimpin (bupati, walikota, lan sapanunggale) kang nganggo politik uang kanggo golek swara ing pemilu. Cara iki kaya wis dadi adate para calon pamimpin dhaerah kanggo golek kakuwasan, ning ora kabeh pamimpin nglakoni cara kasebut. Dhata (5) yaiku adat nggawa oleh-oleh kanggo sanak kadang kang salin wujud dadi dhuwit. Dirasa dhuwit luwih akeh fungsine tinimbang nggawa oleh-oleh (sandhangan, pangan, lan sapanunggale) kanggo sanak kadang. Konteks sosial ing dhata (6) yaiku adat sanjang-sinanjang menyang kulawarga/mitra kang tansaya berkurang. Anane pangrembakan teknologi (tilpun) luwih nggampangake kanggo cecaturan karo wong (kulawarga/mitra) kang adoh. Konteks sosial ing dhata (7) yaiku adat masyarakat (desa) wayah riyaya ngadani bancakan/slametan lan ater-ater (sega takir) kanggo tangga teparone kang salin wujud dadi parsel (paket lebaran). Parsel dirasa luwih efektif lan gunane luwih akeh tinimbang ngadani bancakan/slametan lan ater-ater. Konteks sosial ing dhata (8) yaiku masyarakat digampangake ing bab olah masak anane prodhuk panganan fastfood (cepat saji). Anane panganan fastfood njalari anak wadon luwih seneng ngonsumsi panganan kasebut tinimbang masak dhewe.

Efisensi minangka salah sawijine konsep pragmatisme dumadi ing saperangan konteks sosial, lumantar dhata kang wis kajlentrehake bisa diweruhi konteks sosial ing saben dhata. Dhata (9) yaiku wong adol panganan (jajan) kang dibungkus mawa plastik. Plastik minangka barang weton pabrik nduweni perbawa kang ala tumrap panganan kang dibungkus. Beda yen dibungkus nganggo bahan alami kayadene godhong gedhang, godhong jati lan sapanunggale. Konteks sosial ing dhata (10) yaiku pakulinan impor bahan pangan (beras, lombok, gula lan sapanunggale) dening pamarentah jalaran prodhuksi dalam negri ora nyukupi kanggo kabutuhane masyarakat. Adat impor ora dibarengi karo upaya kanggo ningkatake prodhuksi dalam negri. Konteks sosial ing dhata (11) yaiku masyarakat kang ngadani pesta/resepsi prasmanan tanpa kursi. Cara iki dipilih dening wong/masyarakat jalaran luwih efisien tur nggampangake para tamu nalika ing pesta/resepsi bisa mloka-mlaku karo cecaturan karo mitrane. Konteks sosial ing dhata (12) yaiku masyarakat Jawa kang isih mitayani pengobatan alternatif kayadene watu ponari kanggo mertamba. Masyarakat kang mitayani pengobatan alternatif lumrahe isih kurang ing bab pendhidhikan lan ekonomi. Konteks sosial ing dhata (13) yaiku masyarakat desa akeh kang ngilangake tradhisi sinoman sajrone resepsi. Masyarakat nganggep yen tradhisi sinoman ora efisien lan luwih nambahi prabeyan sajrone resepsi. Konteks sosial ing dhata (14) yaiku wong olah masak nganggo bumbu kimia olahan pabrik tinimbang nganggo bumbu-bumbu alami. Pancen bumbu kimia olahan pabrik luwih murah ning ora becik tumrape kesehatan raga manungsa.

Prodhuktivitas minangka salah sawijine prinsip pragmatisme uga dumadi ing jinis konteks sosial kang maneka warna. Manut dhata kang wis kajlentrehake ing ndhuwur, pragmatisme bisa dumadi ing masyarakat/wong kang nggunakake prinsip prodhuktivitas. Kang kapisan dhata (15) konteks sosiale ngenani upaya pamarentah mbangun rusun kang akeh kanggo masyarakat golongan menengah kebawah. Kawujude rusun/rusunawa ora dibarengi tindakan kang nyata kanthi ngupayakake masyarakat ing kutha mligine kang mapan ing sapinggiri kali, pinggir rel kreta, kolong jembatan pindhah menyang rusun/rusunawa kang wis dibangun. Dhata (16) ora beda adoh karo dhata (15) yaiku sarana umum (terminal bis) kang ora guna (mangkrak) sawise rampung dibangun. Mbangun sarana umum tanpa disengkuyung anane kajian kang tumemen njalari akeh sarana umum kang dibangun dening pamarentah ora ngasilake guna (mangkrak). Semono uga dhata (17), upaya pamarentah kanggo ningkatake pendhidhikan nasional kanthi mbangun SD-SD ing dhaerah terpencil/tertinggal. Upaya iki ora dibarengi karo kualitas bangunan kang becik, mula akeh SD-SD kang kagolong anyar ning kahanane wis mrihatenake, temboke benthet, malah ana kang wis ambruk. Konteks sosial ing dhata (18) yaiku upaya kanggo nyukupi kabutuhan lenga lan gas bumi nasional BP migas bakal nerusake proyek pengeboran ing Porong Sidoarjo. Rancangan iki ditentang dening masyarakat Sidoarjo jalaran semburan lumpur Sidoarjo wis njalari pirang-pirang desa saka rong kecamatan kelelep luberan lumpur, uga nganti dina iki semburan lumpur Sidoarjo isih durung mandheg.

Formalitas minangka salah sawijine prinsip pragmatisme uga dianggo dening masyarakat/indhividu kanggo nindakake sawijine pakaryan/tata cara. Manut dhata kang wis kajlentrehake ing ndhuwur, saperangan dhata uga nuduhake konsep formalitas. Kang kapisan dhata (19) yaiku sawijine organisasi ngadani acara kumpulan kang tujuwan sejatine kanggo nyusun rancangan kerja. Kasunyatane, nalika acara rampung digelar, ora ana asil kang nyata. Ora ana upaya kang tumemen sajrone nindakake rancangan kerja kasebut. Konteks sosial ing dhata (20) yaiku pakulinan ngirim karangan kembang nalika ana mitra/kulawarga kang mati. Adat ngirim karangan kembang kerep dilakoni dening wong golongan menengah keatas kayata pejabat, pegawe, tokoh masyarakat lan sapanunggale. Dhata (22) konteks sosiale ngenani upacara kamardikan kang ajeg dilakoni dening masyarakat, pegawe pamarentah, lan sapanunggale. Upacara kamardikan kang sejatine minangka tradhisi luhur bangsa kang tujuwane masyarakat bisa nulad sipat lan perjuwangan para pahlawan. Kanyatane isih akeh pegawe lan pejabat ditangkap lan dikunjara jalaran kasus korupsi lan suap.

Pamikiran praktis minangka salah sawijine prinsip pragmatisme bisa dumadi ing maneka warna konteks sosial. Manut dhata kang kajlentrehake pamikiran praktis bisa dumadi ing sekabehane golongan masyarakat. Kang kapisan dhata (23) konteks sosiale yaiku majune jaman njalari pamikirane masyarakat tansaya cekak. Sekabehane pepenginan kudu wis cumepak tanpa gelem ngupaya kanthi tumemen. Semono uga ing dhata (24-27)  uga ngandharake kaya mangkono. Wong kang nduweni pamikiran praktis mesthi tumuju ing bab asil, dudu proses kepriye olehe nggayuh asil kasebut. Konteks sosial ing dhata (28) yaiku masyarakat kang isih akeh nggunakake barang-barang palsu kanggo nggayuh kamulyan ing donya. Majune jaman tansaya njalari budaya praktis tansaya ngrembake ing pamikiran masyarakat/indhividhu. Semono uga ing dhata (29) kang ngrembug guru PNS kang nggunakake ijazah palsu. Tuntutan profesi guru kang majibake kudu strata-1 njalari akeh wong kang nggunakake cara praktis (jalan pintas) supaya bisa mulang lumantar tuku ijazah palsu. Dhata (30) konteks sosiale yaiku salah sawijine politisi kang nduweni gagasan kepengin mbuseg basa dhaerah ing kurikulum pendhidhikan. Majune jaman dirasa masyarakat luwih diupayakake wasis (ahli) ing Bahasa Inggris tinimbang basa dhaerah. Konteks sosial ing dhata (31) yaiku lumantar surat edharan walikota Aceh, masyarakat Aceh mligine wong wadon dilarang numpak motor kanthicara lungguh mekangkang nalika digonceng. Aceh minangka dhaerah istimewa nggunakake syariat Islam minangka dhasar nindakake pamarentahan, mula aturan iki dirasa luwih laras karo agama. Dhata (32) konteks sosiale yaiku akeh caleg kepengin dadi anggota legislatif saderma antuk panggaweyan. Akeh caleg kang dhaftar saperangan statuse pengangguran, mula kanthicara ndhaftar anggota legislatif bisa antuk panggaweyan.

4. Dhiskusi Asiling Panliten

Beda karo asile panliten-panliten kang wis ana sadurunge. Yen panliten sadurunge lumrahe mung nliti ngenani wacana kritis sajrone wacan ing kalawarti/koran wae, dene panliten iki ngenani wacana kritis pragmatisme ing sawijine wacan ing kalawarti Jaya Baya. Lumantar ancangan wacana kritis mengkone bisa kadudut idheologi apa kang dirembakake dening panulis sajrone wacan pragmatisme kasebut. Kanggo njlentrehake idheologi kasebut, diwiwit saka ngandharake konteks tumindak, konteks sosial, konteks historis, tarung panguwasan sajrone wacan pragmatisme kasebut (Eriyanto, 2009).

Panliten iki sipate ngrembakake panliten sadurunge. Yen panliten sadurunge mung ngenani wacana kritis ing sawijine wacana pikiran rakyat kayadene Utami (2010), Deftiawan (2009), Muizzu (2010) panliten iki ndhudhah kepriye redhaktur minangka panulise wacan kasebut, nyiratake kekarepane tumrap kahanan tartamtu. Sajrone palitene Utami nggunakake teori wacana kritis Fairclough, yaiku nliti saka telung dimensi; teks, kognisi sosial, lan konteks sosial. 

Ing panliten kanthi judhul Analisis Wacana Sosial Mantrani Pengasihan dening Warga Paguyuban Ilmu Sejati ing Ponorogo (Setyoko, 2013) uga nggunakake pamawas karakteristik wacana kritis (Eriyanto, 2009). Semana uga panliten kanthi judhul Analisis wacana kritis Budaya Nembang Macapat Ing Kutha Surabaya (Firananta, 2011), uga nggunakake pamawas karakteristik wacana kritis (Eriyanto, 2009). Ing kekaro panliten kasebut wis dijlentrehake ngenani konteks tumindak, konteks sosial, konteks historis, tarung panguwasan, lan idheologi kang dirembakake. Kang seje yaiku panliten iki didhasari saka sawijine idheologi kang umume dianggo dening pawongan, masyarakat, utawa lembaga/klompok masyarakat, yaiku ideologi pragmatisme. 

Panliten iki ngrembakake panliten kang wis ana sadurunge. Asil saka panliten iki yaiku, ngenani jinise pragmatisme iku ana lima, yaiku efektivitas, efisiensi, prodhuktivitas, formalitas, lan praktis. Efektivitas iku gegayutan karo keaktifan, daya guna, anane kaselarasan ing sawijine kagiyatan masyarakat/wong kang nindakake tugas/sasaran kang dituju. Efisiensi umume diarahake menyang sawijine konsep ngenani pencapaian sawijine asil karo penggunaan sumber daya kanthicara optimal. Prodhuktivitas sawijine ukuran kang nyatakake kepriye apike sumber daya diatur lan dimanfaatake kanggo ngasilake asil kang maksimal. Prodhuktivitas bisa digunakake minangka tolok ukur keberhasilan sawijine indhustri utawa organisasi utawa pawongan sajrone ngasilake sawijine prodhuk (barang utawa jasa). Formalitas minangka wujud wujud pragmatisme yaiku nindakake paugeran, tata cara, prosedur, kebiasaan kang gumathok, utawa saderma nrapake tata cara tanpa ngerteni apa wigatine bab kasebut. Konsep kang pungkasan yaiku pamikiran praktis (instan). Pamikiran instan tuwuh saka kebiasaan/adat kang ditindakake dening masyarakat nuwuhake pamikiran kepengin sarwa praktis lan cepet, tur ora gelem susah anggone ngupaya.

Dhiskusi asile panliten kang kapindho yaiku idheologi kang dirembakake dening redhaktur sajrone “Obrolan Cablaka” yaiku idheologi idhealisme. Prinsip idhealisme bisa mujudake sawijine pribadi kang kuwat, nduweni prinsip, lan teguh sajrone nglakoni urip ing donya. Prinsip idhealisme nuntun marang pawongan/masyarakat supaya urip iku laras karo paugeran, bisa paugeran ukum, paugeran alam, apadene paugeran sosial. Mula prinsip idhealisme iki wigati banget cak-cakan lan trap-trapane sajrone sistem penguripan sabendinane.
PANUTUP
Isine bab V iki yaiku dudutan lan pamrayogane panliten ngenani wacana kritis. Andharan jangkepe ana ing ngisor iki.
Dudutan


Wacana kritis pragmatisme sajrone kolom Obrolan Cablaka ing kalawarti Jaya Baya iki diperang adhedhasar wujude ana lima, yaiku efektivitas, efisiensi, prodhuktivitas, formalitas, lan praktis. Kedadeyan kang nggambarake prinsip pragmatisme kasebut dijlentrehake kanthi dhasar kontekse, yaiku kedadeyan, sosial, historis, lan panguwasan. Wacana kritis pragmatisme kasebut diandharake lan dijlentrehake kanthi nggunakake karakteristik analisis wacana kritis yaiku kanthi cara dheskriptif-reflektif, redhuksi, lan abstraksi.


Konteks kedadeyane ing wacana pragmatisme bisa arupa nindakake pakaryan/pilihan kang luwih nengenake prinsip gampang tur cepet ditindakake. Konteks sosial ing wacana pragmatisme bisa dumadi ing pawongan/klompok kang nggunakake prinsip pragmatisme sajrone nindakake pakaryane, saengga saengga prinsip cepet, praktis dadi pilihan utama. Konteks historis ing wacana pragmatisme tuwuh jalaran anane pamikiran kang luwih nengenake nilai praktis saka sawijine objek utawa keputusan kang dijupuk. Wujude tarung kekuwasaan wacana pragmatisme yaiku prinsip pragmatisme luwih nengenake asil minangka tujuwan akhir tinimbang proses utawa upaya kang dilakoni. Dene idheologi kang dirembakake yaiku idheologi idhealisme kang nengenake kualitas.

Prinsip idhealisme bisa mujudake sawijine pribadi kang kuwat, nduweni prinsip, lan teguh sajrone nglakoni urip ing donya. Prinsip idhealisme nuntun marang pawongan/masyarakat supaya urip iku laras karo paugeran, bisa paugeran ukum, paugeran alam, apadene paugeran sosial. Mula prinsip idhealisme iki wigati banget cak-cakan lan trap-trapane sajrone sistem penguripan sabendinane.
Pamrayoga

Panliten ngenani kritis pragmatisme sajrone “Obrolan Cablaka” ing kalawarti Jaya Baya iki isih durung sampurna. Dhata ing panliten iki dijupuk saka kalawarti Jaya Baya kang beda taun kapacake. Beda-bedane taun kasebut ndadekake kedadeyan sing digambarake sajrone kolom Obrolan Cablaka kasebut luwih maneka warna lan dirasa durung luwih munjer, saengga dhata panliten iki dirasa kekaman. Kanggo panliten sabanjure supaya bisa luwih nyampurnakake maneh dhata pragmatisme kasebut ing taun utawa periodhe kang padha. Dhata sing wis diklumpukake dijlentrehake adhedhasar patang konteks yaiku kedadeyan, sosial, historis, lan panguwasan. Kamangka sajrone teori sing dienggo ing panliten iki ana limang konteks. Kanggo panliten sabanjure uga diajab bisa luwih njangkepi maneh limang konteks kasebut lan merang maneh wujude pragmatisme kanthi luwih jangkep, kepara bisa nliti idheologi-idheologi liya, kayata agamaisme, hedonisme, humanisme, lan sapanunggale.

